
Sunh Cang youq gwnz muengx fat diep naeuz

siengj caeuq vunz doxvuenh ranz. Singgeiz he gvaq
le, de youq henznden Siujlingz hwnjban haenx ra
daengz aen ranz he. Dwg doengh ranz gaeuq he, daj
baihrog yawj hwnjbae yienznaeuz rwixvaih, aen lae
hwnj laeuz cungj baij rim labsab roxnaeuz gij huq
ranzcaw] mbouj yungh haenx, hoeng gij lizsij aen
laeuz haenx cix gig gyaeraez. Ranzcawj singq Meiz,
ranz youq caengz daihsam, mbouj yungh benz laeuz
baegfofo. Daengx dauq ranz beij aen de nyaeq song
bingzfueng, Siujlingz hwnjban fuengbienh, gij doxca
neix suenq dingj ndaej gvagbae. Gij cien bu lajdieg
haenx gizneix mbouj dek gizhaenx dek, hix suenq lo,
Iwgda yungh daeuj yawj saw, yawj lajdeih baenzlai
guh gijmaz? Ndaw ranz gig amq, it dwg nditndat ciuq
mbouj haeujdaeuj, ngeih dwg gwnz ciengz hix uglah
lo, mbouj youqgaenj law, vuenh aen daeng he caiq
yungh hoi cat ciengz baez he couh mogsak lo. Sahfaz
cungj bok naeng liux, hoeng naengh roengzdaeuj
iethaeg 1ij baenz. Song mbieng] dou aengvih
ranzdajecawj cungj vaih liux, hoeng aen saeuq lij
dawz ndaej feiz, aencaeurumz lij rox cienq.
Yienghyiengh cungj beij mbouj ndaej aen ranz
swhgeij, hoeng ndawsim Sunh Cang cix gag
nyinhnaenz doxvuenh mbouj suenq siedbonj law.

Haemh haenx, Sunh Cang heuh Siujlingz youq
gwnz dennauj yawj gij siengq de ingj aen ranzgaeuq
haenx. Aenvih de cungj ra gizndei ingj, Siujlingz
mbouj fatyienh gizyaez, daugfanj yawjraen gij va
yangzdaiz, aen daeng ndaw ranzding. conghcueng
ranzninz caeuq aen buenz diegdajswiq. Yawj sat le,
Siujlingz naeuz: “Ranz mbouj loek.” Sunh Cang
yaengx song lwg fwngz, naeuz: “Menciz beij ranz dou
lij lai song aen bingzfueng.”

Siujlingz naeuz: “Guhma aeu vuenh ranz? Gou
mbouj siengj ciemq bienzngeih bouxwnq.”

Sunh Cang vix aen laeuz doiqnaj, naeuz: “Dou
mbouj ndoj de, de couh bik dou baenz bag lo.”

“Lau gijmaz? Gou couh mbouj saenq boux
habfap lau boux mbouj habfap. Gaxgonq nyiengh de,
dwg lau de dai. Seizneix dauqfanj daeuj ciengj
bouxgvan gou lo. Danghnaeuz gou mbouj yaengx
fagmid soujsuzdauh hwnjdaeuj, de lij laihnaeuz gou
dwg canghyw gyaj dem.”

“Caeuq bouxbag gangj gijneix mbouj baenz.”

“Gijmaz bouxbag? Gou yawj de dwg cang bag!”

Siujlingj mbouj siengj doxnyiengh. De daengx
ranz cungj vuenh daengmoq liux. De baez youq ranz,
cungj hai conghcueng hai dou, dawz singyaem
densigih hai daengz ceiq sang, lumjbaenz naeuz
hawj Mwz Gojgoj: Aen ranz neix dwg aen ranz gou,
mbouj daeuj ciengj. Sunh Cang

ngoenznaengz dauq ranz, gienh saeh nduj couh dwg
gven dou, gaendwk gven densi, yienzhaeuh gven gij
daeng mbouj yungh haenx. Haemh he, Sunh Cang
ngamq gven aen daeng ranzninz, Siujlingz sikhaek
buet gvaqdaeuj hai daeng. Song vunz mwngz gven
gou hai, daeng yaep rongh yaep ndaep, yaeb cib geij
baez le caiq mbouj rongh lo. Caenhguenj ndaw
ranzninz ndaemcupcup, hoeng aenhaigvan lij yiengj
“bazdazbazdaz”. Song vunz doxlawh rag, mboujgoq
aen daeng rox mbouj rox rongh.

Sunh Cang naeuz: “Mwngz nanzdauh mbouj
nyinhnaeuz dou baenzneix guh lumj bouxbag Iwi?”
Gij fwngz Siujlingz sawqmwh lumj ngaiz byaj bag nei
dingz roengzdaeuj lo. Sunh Cang laebdaeb gangj:
“Mbouj rox seizlawz fatbag, couh lumj haemhneix
dou doxdax haigvan, couh lumj ngoenz haenx,
mwngz yaep he yoek laekez gou, yaep he vut aen
gingq, yaep he daej, saekseiz angqyangz saekseih
nyapnyuk.”

“Gou caenhdwg heiqndat, gou gig cingqciengz.”
Siujlingz naeuz.

“Caiq cingqciengz hix dingj mboujndaej de
ngoenznaengz daeuj ra mwngz rag mwngz, saenq
gou, baenzbag hix rah vunz bw.”

“Eigsei mwngz dwg gou aeu ndoj de lo?”

Sunh Cang ngaekngaek gyaeuj. Gaenlaeng aen
singgeiz haenx, baez ndaej hoengq gyoengqde
hainduj soucaeb doxgaiq, ndaw ding cungj dwg
baenz loengx baenz loengx buhvaq caeuq baenz dab
baenz dab saw cug ndei haenx. Byonghhwnz, songde
lij maeuq youq ndaw ranz cug doxgaiq. Sawqmwh,
lingzdou yiengj lo. Siujlingz duenhdingh: “Dwg de.”
Sunh Cang naeuz: “Gaej gangjvah.” Song vunz youh
ngaem gyaeuj yungh cag cug loengxceij. Cug vang
cug soh, caj gij cag cug liux le, gyoengqde cij raen
daengx aen loengx cungj ngaiz cag cug rim liux, song
boux cungj riunyaen lo. Lingzdou youh yiengj baez
he. Siujlingz ndwn hwnjdaeuj haidou. Mwz Gojgoj
byaij haeujdaeuj, yawj ndaw dingranz luenhyauyau,
cam: “Sou yaek buen ranz ha?” Sunh Cang naeuz:
“Mbouj . mbouj dwg, dwg soucaeb gij doxgaiq mbouj
aeu haenx.”

“Ranz sou yienghyiengh cungj mbouj aeu ha?”

Mwz  Gojgoj

Siujlingz lumj raen bouxcaeg nei yawj de. De

naengh daengz gwnz loengx.
lumjbaenz yawj ok Siujlingz yawj swhgeij lumj
bouxyak nei, caeghaex caengz naengh ndei youh
ndwn hwnjdaeuj. Sunh Cang cam: “Miz gijzmaz sach
Iwi?” Gij vah de lumjbaenz gangj youq ndaw
conghhoz nei:“Gou daeuj caeuq sou doxbiek.”

“Bae gyawz?”Sunh Cang doeksaetyat.

“Daxboh gou gaenq ciem cih lo, ciuhvunz de
couh bang gou ciem cih baez he.”

“Ok guek rog bae youq ha?”Sunh Cang cam.

Mwz Gojgoj ngauzngauz gyaeuj, naeuz: “Dwg
bae Ganghloz Yihyen.”

Sunh Cang caeuq Siujlingz cungj siengj mbouj
daengz, ndaw sim songde hix soeng haujlai. Sunh
Cang naeuz: “Mwngz baenzneix guh gig ndei ha.”
Mwz Gojgoj naeuz: “Gou baenzneix guh, mbouj dwg
aenvih gou caen dwg baenz binghcingsaenz. Gou
siengj diuq laeuz, dwg Cwng Sizyouz itcig mbouj
caeuq gou gietvaen; gou heh fwngz, dwg aenvih sou
mbouj bang gou gaemhdawz boux yaeuh haenx; gou
ra Sunh lauxsae, dwg aenvih de dapwngq gvaq yaek
caeuq gou gietvaen. Sojmiz gij iugouz gou cungj miz
baengzgawq.”

“Yienghneix mwngz guhmaz lij bae Ganghloz
Yihyen?”Siujlingz cam.

“Aenvih gou mbouj siengj buqvaih aen ranz
sou.”

Siujlingz naeuz: “Gij saech mwngz mbouj gven

ranz gou.



